
Naalakkersuisut kommunit sumiiffinnilu susassaqartut attuumassuteqartut 

suleqatigalugit, Kalaallit Nunaanni naluttarfinnik pilersitsinissamut nuna tamakkerlugu 

aalajangiinissamut tunngavissiamik kingusinnerpaamik UKA 2027-mi  

saqqummiussinissamik peqquneqarnissaannik Inatsisartut aalajangiiffigisassaattut 

siunnersuut.  Aalajangiinissamut piviusunngortitsinissamullu tunngavissiami illoqarfiit 

sorliit periarfissagissaarnerpaajunersut tulleriiaarneqassapput. Aamma naluttarfiit 

assigiinngitsunik ilusillit, sanaartornermut ingerlatsinermullu aningaasartuutit, 

nukissiuuteqarnikkut pissutsit, piginnittuunermut ingerlatsinermullu aaqqissuussinerit 

kiisalu aningaasalersuinissamut periarfissat qulaajarneqassapput.  Tamatuma 

saniatigut suliniummik ataatsimik arlalinnilluunniit piviusunngortitsinissamut 

piffissamut iliuusissanullu pilersaarutaasinnaasoq saqqummiunneqassaaq. 

(Inatsisartunut ilaasortaq, Aqqalu C.  Jerimiassen, Atassut) 

 

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

Siullermeerneqarnera 
 

Inatsisartunut ilaasortap Aqqalu C. Jerimiassenip Naalakkersuisut kommunit sumiiffinnilu 

susassaqartut attuumassuteqartut suleqatigalugit, Kalaallit Nunaanni naluttarfinnik 

pilersitsinissamut nuna tamakkerlugu aalajangiinissamut tunngavissiamik kingusinnerpaamik 

UKA 2027-mi saqqummiussinissamik peqquneqarnissaanik Inatsisartut 

aalajangiiffigisassaatut siunnertuuteqarneranut Naalakkersuisut qujapput. 

Aalajangiiffigisassatut siunnersuut aqqutigalugu pisariaqartitsineq, pingaarnersiuilluni 

tulleriiaarisinnaanerit, aningaasalersornissaat, aningaasalersornissaanut periarfissat kiisalu 

suliniutissat piviusunngortissinnaanerinut periarfissat misissorneqassapput. 

 

Innuttaasut nalussinnaanissamut periarfissagissaarnerulernissaanik taamaasillutillu 

peqqinnerulernissaannut, nalullaqqinnerulernissaanut kiisalu timersornikkut sunngiffimmilu 

sammisaqarnerulernissaanut iluaqutaasussanik siunnersuuteqartoqarnera, Naalakkersuisut 

paasillugulu tunngavilersuutigineqartut paasilluarsinnaavaat. 

 

Timersortarfinnik sanaartorneq eqqarsaatigalugu Timersorneq timigissarnerlu pillugit 

Inatsisartut inatsisaat siunnersuuteqartup innersuussutigaa. Tassani pisortat akisussaaffii 

suliassaallu erseqqissumik allaaserineqarsimapput. Inatsisartut inatsisaani § 14 naapertorlugu 

timersortarfinnik sanaartornermut, iluarsaassinermut aaqqissuussinermullu Naalakkersuisut 

tapiissuteqarsinnaapput imm. 2-lu naapertorlugu timersortarfinnut aaqqissuussinernullu 

tapiissutit annerusumik nuna tamakkerlugu nunallu immikkoortuini timersortarfinnut 

tutsinneqassapput. 

 

Inatsisartut inatsisaani § 16 naapertorlugu kommunalbestyrelsi timersortarfiit 

sanaartornerinut, iluarsartuunnerinut ingerlatsinermullu tapiissuteqarsinnaavoq najukkanilu 

timersornermik timigissarnernillu ingerlatsinernut tapiissuteqarsinnaalluni, tamannalu 

naluttarfiliornissanut tunngatillugu kommunit aningaasaleeqataasinnaanissaanut 

tunngaviliisinnaavoq. 

 

Najukkani sanaartugassanut tunngatillugu kommunit namminneerlutik sanaartugassanut 

tunngatillugu politikikkut aalajangiisinnaassuseqarnerat aammalu tamakku kommunit 

namminneerlutik pisariaqartitaat, kissaataat aningaasaqarniarnerallu aallaavigalugit 

pisarnissaat Naalakkersuisunit ataqqineqarluni tatigineqarpoq. 

 

Siunnersuuteqartup oqaatigisaatut kommunit, peqatigiiffiit najukkanilu suliniaqatigiiffiit ukiut 

ingerlanerini naluttarfittaarnissamik sulissuteqartarsimapput.  Naluttarfittaarniarlutik 

suliniuteqartarsimasut suliaannut annertuunut tassalu isumassarsiaanut, misissuisimanerinut 

pilersaarutaanullu Naalakkersuisut qujapput taakkumi suliap nanginneqarnissaani 

pingaarutilittut atorneqaqqissinnaassammata. 

 

Nunatsinni aningaasaqarniarneq aningaasallu atorneqarsinnaasut killeqarneri 

eqqarsaatigalugit, Naalakkersuisut isumaqarput aalajangiinissamut tunngavissiamik 

annertuumik suliaqarneq killilimmik atorneqarsinnaassasoq. Qanorluunniimmi 

aalajangertoqaraluarpat, kommunit misserngersuutaanni aningaasat atugassarititat 

aallaavigalugit pingaarnersiuisoqartariaqartussaammat taarsiullugu eqaannerusumik 

periuseqarluni siunnersuutip naleqqussarneqarnissaa siunnersuutigineqarpoq, 

taamaasiornikkut suliap ingerlanneqarnissaa pisariillisarneqarlunilu nukiit isumatunerpaamik 

atorneqarsinnaassammata. 

 

Taamaattumik tamanna tunngavigalugu Naalakkersuisut matumuuna allannguutissatut imatut 

siunnersuuteqarput:  

”Naalakkersuisut 2027 naatinnagu isumassarsiorfissamik aalajangiinissamullu 

quppersakkamik naluttarfinnik assigiinngitsunik illoqarfinnut nunaqarfinnullu 

assigiinngitsunut naleqqussakkanik, kommunit najukkanilu suliniuteqartut siunissami 

pingaarnersiuinissaminni atorsinnaasassaanik  kiisalu sanaartugassamut ingerlatsinermullu 

aningaasartuutaasartussanik ersersitsisunik, kikkut piginnittuullutillu ingerlatsisuussanerinik 

aningaasalersornissaanullu periarfissanik ersersitsisunik suliaqaqqullugit peqquneqassasut."  

 

 

 

 


